
SvastiHaste ! Namaste (Devi Stotram)

స్వస్తి-హస్తే ! నమస్తే (దేవీ-స్తోత్రమ్ )

సమ్మాన్యా స్వీయ-నామ్నా మహతి జగతియా దుర్గతేర్నాశయిత్రీ
దైత్యానాం  దారయిత్రీ దర-దురిత-కృతాం చణ్డ -ముణ్డాది -హన్త్రీ ।

చణ్డీ వై ఖణ్డితాఘా  ప్రహరణ -నివహైర్మణ్డితాఙ్గీ   ప్రచణ్డా
దుర్గే ! త్వం దుఃఖ-దాహం కురు భువి కృపయా లోక-కల్యాణమార్గే ॥ ౧॥

ఆశీర్వాదం ప్రదేహి  ప్రణతజన -కృతే సర్వదా శర్వజాయా
రుద్రాణీ  త్వం సుభద్రం  వితర చిరదినం శక్తిరాద్యా  సువిద్యా ।

నిత్యా కాత్యాయనీ త్వం దహ కలి-కలుషం కాలికా కాలరూపా
మూర్త్తిస్తే  సౌమ్య-భీమా తిరయతు నితరాం భీతిమాతఙ్కజాలమ్ ॥౨॥

సింహాసీనా సుహాసా విదలిత-మహిషా దివ్యభాసా విభాన్తీ
మహ్యాం మోహాది-హన్త్రీ గణపతి-జననీ మోహినీ మాననీయా ।

మన్దారైర్మోదయన్తీ   రుచిర-హిమగిరేర్నన్దినీ  స్కన్దమాతా
వన్ద్యా  గీర్వాణ-వృన్దైర్హర   హర-దయితే !స్వాన్త-సన్తాపజాతమ్ ॥ ౩॥

హింసా-ద్వేషాది-వైరం  క్షపయతు నియతం తేఽనుకమ్పా ప్రకామం
భక్తి-ప్రేమ -ప్రసూనం  ప్రవితరతు  జనే స్వస్తి-హస్తే ! నమస్తే ।

సౌహార్దం  హాస్య-మోదం ప్రదిశతు  కరుణా పావనీ తావకీనా
మధ్యేవిశ్వం సురాధ్యం ప్రసరతు  సరసం సామ్మనస్యం ప్రశస్యమ్  ॥ ౪॥

సౌన్దర్యానన్ద  -ధాత్రీ త్వమిహ సుమహితా వన్దనీయా  వదాన్యా
హే మాతః !ప్రార్థనేయం   వినయ-సముదితా పాద-పద్మే త్వదీయే ।

సర్వాన్ దోషాన్ క్షమస్వ ప్రశమయ  సదయం వేదనా-దైన్య -భారం
బుద్ధిర్విద్యా  సమృద్ధిర్విలసతు  సబలం సాదరం తే ప్రసాదైః   ॥ ౫॥

ఇతి “స్వస్తి-హస్తే ! నమస్తే”నామ దేవీస్తోత్రం  సమ్పూర్ణమ్  ।
– రచయితా :డాॅహరేకృష్ణ -మేహేరః

